
20 avqust 2020-ci il, cümə axşamı2
Azərbaycan Respublikası Prezidentinin  

2020-ci il 19 avqust tarixli Sərəncamına Əlavə

Zaqatala rayonunda qazılması nəzərdə 
tutulan subartezian quyularının yaşayış 
məntəqələri üzrə bölgüsünə dair siyahı
Sıra
№-si

Yaşayış məntəqələri Quyuların 
sayı, ədəd 

Əhalinin 
sayı, nəfər

1. Aşağı Çardaxlar kəndi 1 1170
2. Bəhmətli kəndi 1 4786
3. Dağlı kəndi 1 3300
4. Əliabad qəsəbəsi 1 11200
5. Faldarlı kəndi 1 2156
6. Gözbarax kəndi 1 2061
7. Kəpənəkçi kəndi 1 1111
8. Qandax kəndi 1 1829
9. Qımır kəndi 1 1804
10. Maqov kəndi 1 1705
11. Mosul kəndi 1 3261
12. Muğanlı kəndi 2 3006
13. Muxax kəndi 1 8210
14. Yengiyan kəndi 1 1481
15. Yeni Suvagil kəndi 1 5355
16. Yolayrıc kəndi 1 1460
17. Yuxarı Tala kəndi 1 9021

Cəmi 18 62 916

AZƏRBAYCAN  RESPUBLİKASI 
NAZİRLƏR  KABİNETİNİN  QƏRARI

№ 301       Bakı şəhəri, 18 avqust 2020-ci il

“Yeni növ koronavirus (COVID-19) in-
feksiyası ilə mübarizə tədbirlərində iştirak 
edən tibb işçilərinin əməkhaqlarına müddətli 
əlavənin müəyyən edilməsi barədə” 
Azərbaycan Respublikası Nazirlər Kabine-
tinin 2020-ci il 25 mart tarixli 112 nömrəli 
Qərarında dəyişiklik edilməsi haqqında

“Yeni növ koronavirus (COVID-19) infeksi-
yası ilə mübarizə tədbirlərində iştirak edən tibb 
işçilərinin sosial müdafiəsinin gücləndirilməsi 
haqqında” Azərbaycan Respublikası Prezi-
dentinin 2020-ci il 18 mart tarixli 1947 nömrəli 
Sərəncamının 2.1-ci bəndinə uyğun olaraq 
Azərbaycan  Respublikasının Nazirlər Kabineti 

qərara alır:
“Yeni növ koronavirus (COVID-19) infeksi-

yası ilə mübarizə tədbirlərində iştirak edən tibb 
işçilərinin əməkhaqlarına müddətli əlavənin 
müəyyən edilməsi barədə” Azərbaycan Res-
publikası Nazirlər Kabinetinin 2020-ci il 25 mart 
tarixli 112 nömrəli Qərarının (Azərbaycan Res-
publikasının Qanunvericilik Toplusu, 2020, № 3, 
maddə 373; Azərbaycan Respublikası Nazirlər 
Kabinetinin 2020-ci il 12 iyun tarixli 202 nömrəli 
Qərarı) 2-ci hissəsində “iyulun 1-dək” sözləri 
“oktyabrın 1-dək” sözləri ilə əvəz edilsin.

Əli ƏSƏDOV 
 Azərbaycan Respublikasının Baş Naziri

Mədəniyyət Nazirliyi tərəfindən incəsənət 
xadimləri ilə videogörüş təşkil edilib

Mədəniyyət nazirinin birinci müa-
vini, Mədəniyyət nazirinin vəzifələrini 
müvəqqəti icra edən Anar Kərimovun 
ölkəmizin bir qrup mədəniyyət və 
incəsənət xadimləri ilə videokonfrans 
formatında görüşü keçirilib. 

Nazirlikdən AZƏRTAC-a bildirilib ki, 
görüşdə çıxış edən Anar Kərimov əvvəlcə, ona 
göstərilən yüksək etimada görə, Prezident İlham 
Əliyevə və Birinci vitse-prezident Mehriban 
Əliyevaya minnətdarlığını bildirib. Qeyd edib ki, 
ölkə rəhbərliyinin mədəniyyət sahəsinin inkişaf 
etdirilməsi, idarə olunması, mədəniyyətimizin 
təbliği ilə bağlı müvafiq tapşırıq və tövsiyələri 
olub. Mədəniyyət və incəsənət xadimləri ilə 
görüşün əsas məqsədi də Mədəniyyət Nazirli-
yinin gələcək fəaliyyəti, mövcud problemlərin 

həlli ilə bağlı bu sahədə çalışan insanların fikir və 
mülahizələrini öyrənməkdir. Ölkəmizin yeni in-
kişaf mərhələsinə qədəm qoyduğunu deyən Anar 
Kərimov bütün sahələrdə, o cümlədən mədəniyyət 
sahəsində çox ciddi islahatlara start verildiyini 
bildirib. 

Videokonfrans iştirakçıları ilə mədəniyyət 
sahəsində görüləcək işlər və gələcək planlarla 
bağlı səmimi fikir mübadiləsi aparılıb.

Görüş iştirakçıları ölkə rəhbərliyi 
tərəfindən mədəniyyət sahəsinə və incəsənət 
xadimlərinə göstərilən diqqət və qayğını yüksək 
dəyərləndiriblər. Mövcud problemlər və on-
ların həll yolları, həyata keçirilməsi nəzərdə 
tutulan layihələr müzakirə edilib. Mədəniyyət 
və incəsənət xadimləri mədəni irsin qorunması, 
təbliği və təşviqinin genişləndirilməsi ilə bağlı 
təkliflər səsləndiriblər.

Anar Kərimov gələcəkdə Mədəniyyət Na-
zirliyi tərəfindən reallaşdırılacaq layihələr və 
bu sahədə aparılan islahatlarda mədəniyyət və 
incəsənət xadimlərinin daha fəal iştirakının vacib-
liyini qeyd edib. O, Mədəniyyət Nazirliyinin yara-
dıcı insanlarla, incəsənət xadimləri ilə ünsiyyətə, 
fikir mübadiləsinə daim önəm verəcəyini, hər 
zaman onların yanında olacağını bildirərək vide-
okonfrans iştirakçılarına fəaliyyətlərində uğurlar 
arzulayıb.

keçirilən əməliyyatla bağlı açıqlama yayıb
Baş Prokurorluğun mətbuat xidmətindən 

AZƏRTAC-a bildiriblər ki, Baş Prokuror 
yanında Korrupsiyaya Qarşı Mübarizə Baş 

İdarəsi tərəfindən Kürdəmir Rayon İcra 
Hakimiyyətində əməliyyat keçirilməsi ilə bağlı 
ictimaiyyətə əlavə məlumat veriləcək.

Azərbaycan Ordusu bundan sonra da düşmənin 
istənilən təxribatlarının qarşısını almağa qadirdir

Azərbaycanın Müdafiə Nazirliyi Ermənistanın 
sabiq prezidenti Serj Sarkisyanın fikirlərinə 
münasibət bildirib. Müdafiə Nazirliyinin mətbuat 
xidmətindən bildiriblər ki, avqustun 19-da keçirilən 
mətbuat konfransında çıxış edən Ermənistanın 
sabiq prezidenti 2016-cı ilin aprel döyüşləri 
barədə danışarkən guya Azərbaycan  Ordusunun 
tərkibində Türkiyə və İsraildən hərbi təlimatçıların 
olması haqqında sərsəm fikir səsləndirib.

Nazirliyin açıqlamasında qeyd olunub ki, məhz 
Ermənistan silahlı qüvvələrində hərbi xidmətə 
çağırışçı və səfərbərlik ehtiyatlarının çatışmazlığı 
səbəbindən xarici ölkələrdən gətirilən muzdluların 
istifadə edilməsi praktikası geniş tətbiq olunur. 

Aprel döyüşlərindən aldığı zərbənin təsirindən 4 
il sonra qismən özünə gələn S.Sarkisyanın bəraət qa-
zanmaq üçün bu cür cəfəng fikirlər səsləndirməsi heç 
də təəccüblü deyil. Belə ki, bir tərəfdən Ermənistan 
ordusunun həmin döyüşlərdəki məğlubiyyətinin 
fəsadları, digər tərəfdən isə parlament komissiya-
sının bu uğursuzluqların səbəb və səbəbkarlarını 
müəyyən edərək onlara ağır cəza vermək çağırışı 

sabiq prezidenti belə bir addım atmağa məcbur edib.
“Bildiririk ki, bu gün Azərbaycan Ordusu 

ölkəmizdə və dünyanın ən nüfuzlu hərbi təhsil 
müəssisələrində ixtisaslaşmış peşəkar hərbi qul-
luqçularla komplektləşdirilmiş və arsenalında ən 
müasir silah-sursat, hərbi texnikası olan ordudur. 
S.Sarkisyanın səsləndirdiyi yalan və gülünc fikirlər 
onun öz tərəfdaşları, erməni ictimaiyyəti qarşısında 
itən nüfuzunu bərpa etməyə, xüsusilə də parlament 
komissiyasının qəbul edəcəyi qərarlara təsir etməyə 
yönələn uğursuz cəhddir. Erməni xalqı bilməlidir ki, 
Ermənistan ordusunun Aprel döyüşlərindəki alçaldı-
cı məğlubiyyətinin günahkarı məhz S.Sarkisyan və 
onun hərbi-siyasi rejimi olub. 

Bir daha bildiririk ki, Ermənistan-Azərbaycan 
dövlət sərhədinin Tovuz rayonu istiqamətində 
Ermənistanın hazırkı hakimiyyətinin törətdiyi hərbi 
avantüranın qarşısını qətiyyətlə alan Azərbaycan 
Ordusu bundan sonra da düşmənin istənilən 
təxribatlarının qarşısını almağa qadirdir”, – deyə 
Müdafiə Nazirliyinin açıqlamasında qeyd edilib. 

“Xalq qəzeti”

P rezident İlham Əliyev son 17 il ərzində həyata keçirdiyi  siyasətin 
mərkəzində insan amilinin dayandığını bildirib. Elə buna görə də ölkə 
rəhbəri atdığı bütün addımlarla dövlətimizin daha da gücləndirilməsi, 

əhalinin sosial rifahının yaxşılaşdırılması kimi prioritet məsələlərin həllini 
gerçəkləşdirib. Hazırda dünyanın koronavirus infeksiyasının ağır sosial və 
iqtisadi fəsadlarını yaşadığı bir dövrdə Azərbaycanın yeni inkişaf modeli ilə 
diqqət mərkəzində olması beynəlxalq qurumlar tərəfindən xüsusi vurğulanır  
və bu, düzgün idarəetmə strategiyasının reallaşdırılması nəticəsində yaradılan 
möhkəm sosial-iqtisadi  bazanın mövcudluğu ilə əlaqələndirilir.  

Onu da qeyd edək ki, Azərbaycan hər 
zaman idarəçilik sistemində yenilikləri, 
imza atdığı uğurlu layihələri ilə liderliyi-
ni qoruyub. “ASAN Xidmət”, “ABAD”, 
“DOST” kimi bütün dünyaya səs salan 
layihələr də Azərbaycanın idarəetmə 
sistemindəki yeniliklər sırasındadır.

Respublikamızda “ASAN xidmət” 
Azərbaycan Prezidentinin təşəbbüsü ilə 
genişmiqyaslı dövlət idarəçiliyi islahat-
larının bir hissəsi kimi, 2012-ci ildə təsis 
edilib. Xatırladaq ki, sözügedən xidmət 
əvvəlcə paytaxtda kiçik pilot layihə ilə 

işə başlayıb. Həmin vaxt xalqın tələbatına 
şəffaf, əlçatan və rahat şəkildə cavab 
vermək məqsədilə bir neçə dövlət xidməti 
göstərən qurum bir binada toplaşıb. Qısa 
bir müddətdə “ASAN xidmət” əhali 
arasında səmərəli fəaliyyəti ilə tanınıb. 
Layihənin belə uğurla gerçəkləşməsi 
xidmətlərin sayını və növünü artırmaq 
zərurəti yaradıb və “ASAN xidmət”ın 
Azərbaycanın rayonlarında da açılmasına 
başlanılıb. Az bir vaxt ərzində isə “ASAN 
xidmət” dövlət xidmətləri sahəsində yeni 
mədəniyyəti təqdim edən milli brendə 
çevrilib.

 “ASAN xidmət”in imkanlarından və 
ölkəmizdə ictimai xidmətlər sahəsinə ver-
diyi töhfələrdən danışarkən,  bir məqamı 
xüsusi xatırlatmalıyıq. Belə ki, “ASAN 
xidmət”in konsepsiyası işləniləndə, ilk 
növbədə, ictimai xidmətlər sahəsində kor-
rupsiyanı, rüşvətxorluğu, bürokratiyanı, 
süründürməçiliyi, vaxt itkisini aradan 
qaldırmağa hədəflənmişdi. Artıq bu quru-
mun   yaradılmasından 8 il ötür və nəticə 
göz önündədir: bu dövrdə milyonlarla 
xidmət, vətəndaş məmnunluğu, gözəl 
təcrübə, gülərüz kollektiv, perspektivli 
gənclər ordusu formalaşıb. 

Bu gün ölkəmizdə Azərbaycan 
Respublikasının Prezidenti yanında 
Vətəndaşlara Xidmət və Sosial İn-
novasiyalar üzrə Dövlət Agentliyi-
nin tabeliyində 20 “ASAN xidmət” 
mərkəzinin fəaliyyət göstərməsi də bunun 
bariz ifadəsidir. Xatırladaq ki, onlardan 
5-i Bakı şəhərində, digər 15-i isə regional 
mərkəzlər olmaqla, Sumqayıt, Gəncə, 
Sabirabad, Bərdə, Qəbələ, Quba, Ma-
sallı, Mingəçevir, İmişli, Şəki, Şamaxı, 
Kürdəmir, Tovuz, Ağcabədi və Balakəndə 
yerləşir.  

Prezident İlham Əliyev iyulun 29-
da Balakən regional “ASAN xidmət” 
mərkəzinin açılışında ASAN könüllüləri 
ilə görüşündəki   çıxışında qurumun 
fəaliyyətinin qaynaqlandığı amillərdən 
bəhs edərkən, bildirib ki, təşkilatın 
konsepsiyası işlənilərkən, ilk növbədə, 
dövlət başçısının əsas məqsədi o olub ki, 
ictimai xidmətlər sahəsində korrupsiya, 
rüşvətxorluq, bürokratiya aradan qaldırıl-
sın: “Yəni, elə bir institusional intel-

lektual məhsul yaradaq ki, xoşagəlməz 
işlərlə məşğul olmaq istəyənlərə imkan 
verilməsin. Artıq biz buna nail olmu-
şuq. Amma bununla paralel olaraq, bu 
gün “ASAN xidmət” sistemi ölkəmizdə 
elektronlaşma, rəqəmsallaşma, intellek-
tual məhsulların istehsalı sahəsində çox 
önəmli bir amildir. Təsadüfi deyil ki, bu 
gün bizim üçün ən vacib məsələlərdən 
biri olan içməli su və suvarma ilə bağlı 
problemlərin vacib hissəsi artıq “ASAN 
xidmət” tərəfindən tənzimlənir”.

Dövlətimizin başçısı çıxışında daha 

sonra  “ASAN xidmət”in yaradılmasını 
ictimai xidmətlər sahəsində bir inqilabi 
dəyişiklik adlandırıb. Bildirib ki, bu, 
həm də yeni davranış qaydalarının tətbiq 
edilməsidir: ”Xidmət sektoru sovet 
vaxtında həmişə çox problemli sahə 
olubdur. Həm pozuntular nəzərə çarpıb, 
həm də diqqətsizlik, vətəndaşlara bir 
çox hallarda hörmətsizlik edilib, laqeyd 
münasibət göstərilib. İnsanlar   onlara 
çatacaq sənədləri, arayışları günlərlə, 
həftələrlə ala bilməyiblər, yaxud da ki, 
onlardan nə isə tələb olunub, qanunsuz 
tələblər irəli sürülüb. Ona görə ictimai 
xidmətlər sahəsində “ASAN xidmət”in 
xətti ilə aparılan islahatlar nəinki bu 
sahəni nümunəvi sahəyə çevirib, eyni 
zamanda, cəmiyyətdəki münasibətlərə də 
çox müsbət təsir göstərb”.

Prezident İlham Əliyev sözügedən 
çıxışında, yuxarıda qeyd edilənlərlə 
bərabər, “ASAN xidmət”lə könüllülər 
hərəkatının    başlanılması,  bu xidmətin 
artıq beynəlxalq müstəviyə çıxıb, BMT 
tərəfindən mükafatla təltif olunması, bu 
sahədə vətəndaş məmnunluğu əmsalının  
99,4 faiz həddinə çatması barədə də 
ətraflı danışıb.

“ASAN xidmət” mərkəzinin coğra-
fiyası da ildən-ilə genişlənir. Gələn ilin 
sonunadək Azərbaycanda daha 7 “ASAN 
xidmət” mərkəzinin açılışı nəzərdə 
tutulur. Bu mərkəzlərdən 2-nin Bakı 
şəhərində inşa olunacağı planlaşdırılır.  

Hazırda  Sumqayıt, Gəncə, Sal-
yan, Lənkəran və Naxçıvanda “ASAN 
xidmət” mərkəzlərinin  tikintisi həyata 
keçirilir. Bu gün paytaxtda 5 “ASAN 
xidmət” mərkəzi fəaliyyət göstərir.

Sonuncu istifadəyə verilən Balakən 
regional “ASAN xidmət” mərkəzi isə 
dövlətimizin başçısı İlham Əliyevin bu il 
iyulun 29-da rayona səfəri çərçivəsində 
reallaşıb. 

Balakən “ASAN xidmət” mərkəzi 
Balakən, Zaqatala və Qax rayon-
larında qeydiyyatda olan 284 minə 
yaxın vətəndaşla yanaşı, ölkə üzrə 
ərazi məhdudiyyəti olmadan bütün 
vətəndaşlara xidmət göstərir.  

 Yeri gəlmişkən, bu il iyulun 31-

də  Prezident İlham Əliyev “Balakən 
rayonunda istifadəyə verilmiş “ASAN 
xidmət” mərkəzinin infrastruktur imkan-
larının genişləndirilməsi ilə bağlı əlavə 
tədbirlər haqqında” sərəncam imzalayıb. 
Sərəncama əsasən, Balakən rayonun-
da istifadəyə verilən “ASAN xidmət” 
mərkəzinin infrastruktur imkanlarının 
“ASAN Həyat” kompleksi çərçivəsində 
genişləndirilməsi məqsədilə Azərbaycan 
Respublikasının 2020-ci il dövlət 

büdcəsində nəzərdə tutulan Azərbaycan 
Respublikası Prezidentinin Ehtiyat Fon-
dundan Vətəndaşlara Xidmət və Sosial 
İnnovasiyalar üzrə Dövlət Agentliyinə 
müvafiq vəsaitin ayrılması nəzərdə 
tutulub.  

“ASAN xidmət” ölkənin sosial 
həyatında yaxından iştirak edir. Məsələn, 
bu günlərdə sözügedən xidmət “Sağ-
lam Ailə” Tibb Mərkəzi ilə birgə Tovuz 
rayonunun Ağdam kəndində ödənişsiz 
səyyar tibbi müayinə layihəsi reallaş-
dırıb.  Layihə çərçivəsində sakinlər 
yaşadıqları ünvanlarda ödənişsiz peşəkar 
həkim müayinələrindən yararlanıblar. 
Müayinələr pandemiya şəraitində möv-
cud preventiv tədbirlərin şərtlərinə və 
tibbi-profilaktik qaydalara əsasən təşkil 
olunub. Həmçinin sakinlərə tibbi mas-
kalar və dezinfeksiya məhlulları təqdim 
edilib. 

Yaxud, başqa bir misal. Nazirlər Ka-
bineti yanında operativ qərargahın qərarı 
ilə çimərliklər xüsusi karantin rejiminin 
tələblərinə uyğun müəyyənləşdirilən 
qaydalar çərçivəsində avqustun 5-dən 
vətəndaşların istifadəsinə verilib. Yay 
fəslində vətəndaşların ən çox üz tutduqla-
rı məkanlardan olan çimərliklərdə sıxlıq 
yaranmaması və bununla bağlı korona-
virusa yoluxma riskinin artmaması üçün 
bu ərazilərin giriş və çıxışlarında “ASAN 
xidmət” könüllüləri fəaliyyət göstərir, 
müvafiq qeydiyyat aparmaqla kvotaya 
nəzarət edirlər. Nəticədə, çimərliklərə 
istirahətə gələnlərin və boş yerlərin sayı 
avtomatik olaraq portala yerləşdirilir. 
Könüllülər, həmçinin əhalinin 
məlumatlandırılmasını həyata keçirir, 
qaydalara əməl olunmasının zəruriliyini 
onların diqqətinə çatdırırlar.

Azərbaycanda dövlət idarəçiliyi 
sahəsində aparılan islahatların bir 
hissəsi olan “ASAN xidmət” artıq 
beynəlxalq aləmdə də böyük nüfuz 
qazanıb. Məhz elə bunun nəticəsidir ki, 
ötən il iyunun 24-də Bakıda BMT və 
Vətəndaşlara Xidmət və Sosial İnno-
vasiyalar üzrə Dövlət Agentliyinin 
birgə təşkilatçılığı ilə keçirilən forum 
çərçivəsində Azərbaycanın təşəbbüsü ilə 
dövlət xidmətləri göstərən qurumların 

“ASAN Beynəlxalq Assosiasiyası”  təsis 
edilib. Assosiasiyanın yaradılmasında 
əsas məqsəd “ASAN xidmət” stan-
dartları əsasında təcrübə mübadiləsi 
aparmaq, ekspertlər şurasını yaratmaq, 
onlar vasitəsilə ayrı-ayrı ölkələrdə 
dövlət xidmətlərini qiymətləndirmək və 
dövlətlərin uğurlu həllərinin digər coğra-
fiyalarda tətbiqini reallaşdırmaq olub.    

Yeri gəlmişkən, Prezident İlham 
Əliyev avqustun 18-də Özbəkistan 

Respublikasının ölkəmizdə yeni təyin 
olunmuş fövqəladə və səlahiyyətli səfiri 
Bahrom Aşrafxanovun etimadnaməsinin 
qəbulu zamanı iki ölkə arasında 
əməkdaşlıqda müsbət nəticələr əldə 
edildiyi, eyni zamanda, Özbəkistanın 
Azərbaycanın qabaqcıl təcrübəsindən 
bəhrələndiyi, “ASAN xidmət” 
nümunəsində Dövlət Xidmətləri üzrə 
Agentliyin yaradıldığı bildirib.

Əfqanıstanda da ötən il ərzində üç 
yeni “ASAN xidmət” mərkəzi açılıb  
və qarşıdakı illərdə altı regional ofisin 
də qurulması nəzərdə tutulub. Hazırda 
adı çəkilən ölkədə həmin mərkəzlərin 
fəaliyyəti nəticəsində vətəndaşlara dövlət 
xidmətlərinin daha şəffaf və səmərəli 
şəkildə göstərilməsi təmin olunub.  

BMT-nin dövlət xidmətləri müka-
fatına layiq görülən “ASAN xidmət”in 
təcrübəsinin tətbiqi ilə əlaqədar 
Azərbaycanla Fransa, İtaliya, Koreya 
Respublikası, Monteneqro, Mərakeş, 
Uqanda, İndoneziya, İSESCO, Afrikanın 
Birləşmiş şəhərlər, habelə yerli hökumət 
təşkilatları ilə anlaşma memorandumu 
imzalanıb.  

Yeri gəlmişkən, Bakıda Birləşmiş 
Millətlər Təşkilatının forumu 
çərçivəsində Azərbaycan bu qurumun  
xüsusi mükafatına layiq görülüb.  

Bütün bunlar deməyə əsas verir 
ki, hazırda  Azərbaycanda   innovativ 
idarəetmə vasitəsilə yaradılan inklüziv, 
səmərəli və insanyönümlü  İKT əsaslı 
dövlət xidməti sistemi uğurla fəaliyyət 
göstərir. Bununla da sosial xidmətlərin 
reallaşmasında dövlət qulluqçula-
rı ilə vətəndaşlar arasındakı məsafə 
qısalır və ünsiyyət şəffaflaşır. Dövlət 
isə bu uğurlu nəticəyə xidmətlərin  
müasirləşdirilməsinə  bütün hökumət 
qurumlarının birgə yanaşması, “ASAN 
xidmət” mərkəzlərin yaradılması və 
yenilikçi “e-hökumət” xidmətlərinin 
tətbiq edilməsi, xidmətin keyfiyyətinin 
yüksəldilməsi və bu xidmətlərlə 
vətəndaşların məmnunluğunun artırılması 
ilə nail olur.

V.BAYRAMOV,
“Xalq qəzeti”

“ASAN xidmət” ölkə Prezidentinin strateji 
idarəetmə siyasətinin məntiqi nəticəsidir

Baş Prokurorluğun müasir standartlara cavab verən 
veb-saytı ictimaiyyətin istifadəsinə verilib

 � Müasirləşən 
informasiya axarına 
qoşulmaq məqsədilə 
Baş Prokurorluğun 
müasir standartlara 
cavab verən veb-
saytı ictimaiyyətin 
istifadəsinə verilib. 

Baş Prokurorluğun 
mətbuat xidmətindən 
AZƏRTAC-a bildiriblər ki, 
sayt ümumi dizayn, məzmun, 
istifadəçi rahatlığı, texniki 
imkanlar baxımından əsaslı 
şəkildə yenidən qurulub.

Baş prokuror Kamran 
Əliyevin sədrliyi ilə keçirilmiş 
təqdimat mərasimində Baş 
prokurorun müavinləri, o 
cümlədən Baş Prokurorluğun 
bir sıra idarə və şöbə rəisləri 
iştirak ediblər.

Yeni resursun təqdimatını 
həyata keçirən Baş 
Prokurorluğun Kriminalistika 
və informasiya texnologiyaları 
idarəsinin rəisi Murad 
Dadaşov prokurorluq 
orqanlarında daim 
informasiya texnologiyaların 
yaradılması və tətbiqi 
istiqamətində tədbirlərin 
görüldüyünü vurğulayıb, 
saytın təhlükəsizlik 

parametrlərinə və bu günün 
tələblərinə tam olaraq 
cavab verdiyini, daha 
rahat naviqasiya ilə seçilən 
yeni saytda prokurorluq 
orqanlarının fəaliyyəti 
haqqında ətraflı məlumatların 
təqdim olunduğunu 
diqqətə çatdırıb. Təqdimat 
mərasimində çıxış edən 

Baş Prokurorluğun Mətbuat 
xidmətinin rəhbəri Günay 
Səlimzadə informasiya 
texnologiyalarının tətbiq 
səviyyəsinin dövlət 
idarəetməsinin şəffaflığının 
əsas göstəricilərindən 
biri olduğunu qeyd edib. 
O, saytda prokurorluq 
orqanlarının fəaliyyətindəki 

dəyişikliklər, yeniliklər, 
ictimaiyyət tərəfindən 
maraq göstərilən məsələlər 
üzrə, habelə rəhbərliyin 
xüsusi əhəmiyyət kəsb 
edən görüş və səfərləri 
barədə məlumatların daim 
yenilənəcəyi barədə məlumat 
verib.

Hazırda Baş 

Prokurorluğun saytına www.
genprosecutor.gov.az və 
www.prokurorluq.gov.az 
ünvanından daxil olmaq 
mümkündür.

Saytın imkanları barədə 
Baş Prokurorluğun mətbuat 
xidmətinin hazırladığı 
videoçarxda ətraflı məlumat 
verilib. 

